
Ágrip 
Rannsóknir hafa farið fram á laxastofni Fróðár allt frá árinu 2003.  Þá kom í ljós að svæðið frá 
Bláhyl að Neðri Fróðárfossi (Dalurinn) nýttist ekki sem hrygningar – og uppeldissvæði fyrir lax 
þar sem fossinn ofan við Bláhyl var ófær göngufiski.  Áður fyrr hafði lax náð að ganga fossinn, 
en talið er að laxi hafi ekki á að ganga upp á Dalinn eftir 1989 vegna breytinga á fossinum.  
Hafist var handa um að lagfæra fiskveginn ofan Bláhyls haustið 2007 og hafa nokkrar atrennur 
verið gerðar, nú síðast haustið 2019.  Seiðaframleiðsla Fróðár hefur verið vöktuð samfellt frá 
árinu  2008,  einkum  til  að  meta  árangur  af  fiskvegagerð  ofan  við  Bláhyl,  en  um  60% 
framleiðslugetu  laxaseiða á vatnasvæði Fróðár er að finna á Dalnum ofan Bláhyls.   Nýliðun 
hefur mælst  á  hverju  ári  á Dalnum, mest  úr  hrygningarárgangi  2016,  en  dregið  hefur  úr 
nýliðun eftir það. Stangaveiði hefur verið flest ár yfir langtíma meðalveiði árin 2007 til 2018, 
en afar slök  laxveiði varð árið 2019  líkt og  í flestum ám á vestanverðu  landinu.    Í Fróðá er 
lykilatriði að tryggja göngur laxa upp á Dalinn þannig að öll framleiðslugeta árinnar nýtist til 
hrygningar‐ og seiðauppeldis.   Nýjustu  lagfæringar á  fiskveginum ofan Bláhyls virðast hafa 
heppnast vel. Áfram er mælt með  lágmarks vöktun búsvæða og  lagt til að botngerðarmat 
verði gert, m.a. til að unnt sé meta viðmiðunarmörk hrygningar á vatnasvæði árinnar sem 
auðveldar  við mat  á  stærð hrygningarstofns og  við  að  stjórna  veiðinni þannig  að hún  sé 
sjálfbær. 

Lykilorð: lax, stangaveiði, seiðaathuganir, fiskvegur 

Inngangur 

Hafrannsóknastofnun  (áður  Veiðimálastofnun)  hóf  rannsóknir  í  Fróðá  á  Snæfellsnesi  árið 

2003 og var markmið rannsóknanna að leita leiða til að efla laxastofn Fróðár eftir mikla lægð 

í laxveiði á níunda og tíunda áratugnum (Sigurður Már Einarsson 2003, 2007).  Þá kom í ljós 

að hvorki laxahrygning né seiðauppeldi fannst ofan við Bláhyl sem er í um 2,5 km fjarlægð frá 

sjó (1. mynd).  Búsvæðin á Dalnum ofan við Bláhyl og allt upp að Neðra Fróðárfossi, þ.e. 3,5 

km, nýttust því ekki  til uppeldis seiða. Áætlað hefur verið að um 60%  framleiðslu Fróðar á 

laxaseiðum sé að  finna á Dalnum  (Sigurður Már Einarsson og Ásta Kristín Guðmundsdóttir, 

2013). Því er afar mikilvægt fyrir laxastofn árinnar að á því svæði sé seiðauppeldi. Bláhylur er 

skammt ofan við Flúðina, en þar var byggður fiskvegur árið 1958 (Hafdís Hauksdóttir, 1999).  

Bláhylur þótti ætíð mikil gönguhindrun, en þrátt fyrir það komst lax yfirleitt framhjá henni og 

oft í miklu magni.  Síðast er talið að lax hafi gengið upp á Dalinn árið 1989 en eftir það  virðist 

gönguleiðin  hafa  lokast  (Rúnar  Magnússon,  munnlegar  upplýsingar).    Árið  2007  hófu 

landeigendur  lagfæringar  á  gönguleiðinni  um  fossinn  og  frá  þeim  tíma  hafa  verið  gerðar 

nokkrar atrennur að því að lagfæra hana, nú síðast haustið 2019 (2. mynd).      

Frá árinu 2008 hafa árlega  farið  fram  rannsóknir á  laxastofni Fróðár á Snæfellsnesi,  í þeim 

tilgangi að fylgjast með veiðinýtingu, hrygningu, nýliðun og lífssögulegum þáttum í stofninum 

(Sigurður Már Einarsson 2010, 2011, 2012a og 2012b; Sigurður Már Einarsson og Ásta Kristín 

Guðmundsdóttir, 2013, 2014, 2015 og 2016).  Helstu niðurstöður rannsóknanna eru þær að 

lax hefur í einhverjum mæli náð að ganga upp fyrir fossinn eftir 2007, en gönguleiðin er erfið 

og stundum virðist  lítið af  laxi ná að ganga upp  fyrir Bláhyl og hrygna ofan hans.   Aukning 

varð á  laxagöngum og veiði  í Fróðá eftir 2007   en aftur hefur dregið úr þeim síðustu árin.  

Dalurinn er því n.k. lykilsvæði í ánni til að stækka laxastofn árinnar auk þess sem möguleikar 

til stangaveiða verða fjölbreyttari þar sem margir veiðistaðir eru fyrir hendi á Dalnum.  Hér er 

greint frá vöktunarrannsóknum sem fram fóru í Fróðá sumarið 2019.  

 

Aðferðir 

Stangaveiðin  í  Fróðá  er  skráð  úr  veiðibók  í  Skrínuna,  gagnagrunn  Fiskistofu  og 

Hafrannsóknastofnunar  um  stangaveiði  í  ám  og  vötnum.    Í  veiðibækur  eru  skráðar 

einstaklingsupplýsingar  um  veidda  fiska,  þar  sem  tilgreind  er  fisktegund  og  dagsetning 

veiðinnar, þyngd, lengd, kyn og hvort fiski var landað eða sleppt og með hvaða agni veitt var.  

Við úrvinnslu er miðað við að hrygnur, 3,5 kg og þyngri og hængar, 4,0 kg og þyngri, hafi 

dvalið  tvö  ár  eða  lengur  í  sjó  (Guðmunda  Þórðardóttir  og  Guðni  Guðbergsson,  2019).  

Skráning  á  veiðibók  fyrir  2019  er  ólokið,  en  borist  hafa  heildartölur  um  veiðina  eftir 

tegundum (Gunnar Helgi Hálfdánarson, munnlegar upplýsingar). 

Árleg vöktun á seiðaþéttleika á 4 stöðum í Fróða (tafla 1, 1. mynd) fór fram með rafveiðum 

29. ágúst 2019. Aðferðum við sambærilegar sýnatökur og úrvinnslu seiðagagna hefur áður 

verið lýst  (Sigurður Már Einarsson og Ásta Kristín Guðmundsdóttir, 2016). 

Mælingar á vatnshita Fróðár hófust  í  lok  september 2018, en þá var  síritandi hitamæli  frá 

fyrirtækinu  Stjörnu Odda  af  gerðinni   DST  centi‐T  komið  fyrir  í  einu  hólfi  fiskvegarins  við 

Flúðina.  Síritinn mælir vatnshita á klukkustundar fresti á heila tímanum. 

 

Niðurstöður 
Stangaveiðin 

Stangaveiðin  var  afar  dræm  í  Fróðá  sumarið  2019.    Aðeins  veiddust  16  laxar,  6  urriðar 

(sjóbirtingar) og 2 bleikjur.   Úrvinnslu á veiðibók er ekki  lokið og nánari greining á veiðinni 

liggur því ekki  fyrir.   Laxveiðiárið 2019 var eitt af slökustu veiðiárum  frá upphafi  í Fróðá en 

meðalveiði  í  Fróðá  er  85  laxar  (3. mynd).  Almennt  var  laxgengd  og  veiði  á  vestanverðu 

landinu með alminnsta móti sumarið 2019.   

Seiðarannsóknir 

Við mælingar á seiðamagni veiddust eingöngu laxaseiði í ánni og því varð ekki vart við aðrar 

tegundir  ferskvatnsfiska.    Alls  veiddust  laxaseiði  af  fjórum  árgöngum,  frá  sumargömlum 

seiðum (0+) til seiða á fjórða ári (3+).  Mestur fjöldi seiða veiddist á neðstu stöðinni í Fróðá, 

fyrir neðan gömlu brúna eða 78,2 seiði/100 m2, en þéttleiki seiða á Dalnum (stöðvar 1 – 3) 

mældist  á  bilinu  10,1  –  30,  1  seiði  á  100 m2  (tafla  2).    Seiðafjöldi  á Dalnum mældist  að 

meðaltali  18,5  seiði/100 m2,  en  af  þessum  stöðvum mældist mestur  fjöldi  á  stöð  3.    Á 

Dalnum fundust seiði af öllum árgöngum, en minnst varð vart við sumargömul seiði (0+) og 

fundust þau eingöngu á stöð 3, en ekki ofar á Dalnum.  Öflugasti árgangurinn á Dalnum voru 

seiði  á  þriðja  ári  (2+),  en  það  eru  seiði  upprunnin  frá  hrygningu  laxa  haustið  2016 

(klakárgangur 2017).   Laxaseiði á  fyrsta ári voru að meðaltali 4,2 cm,   á öðru ári 6,6 cm, á 

þriðja ári 8,8 cm og seiði á fjórða ári voru að meðaltali 11,0 cm (tafla 3).   Klakárgangur 2017 

virðist öflugur og vöxtur seiða af þessum árgangi bendir til að hann gangi til sjávar árin 2020 

og 2021 (4. mynd) og fer hans þá að gæta í veiðinni árið 2021.  Þyngdarstuðull (k) laxaseiða 

reiknaðist  að meðaltali  1,12  en  stuðullinn  1,0  lýsir  seiðum  í  eðlilegum  holdum  og  var  því 

ástand laxaseiða mjög gott hvað holdafar varðar (tafla 4).  

Mælingar á þéttleika  laxaseiða á Dalnum  frá 2008 bendir til að töluverð áraskipti séu á því 

magni  laxa  sem  náð  hafa  að  ganga  upp  fyrir Bláhyl  og  hrygna  á  búsvæðunum  á Dalnum.  

Mesti seiðaþéttleiki sem mælst hefur á Dalnum var árið 2017 í kjölfar þess að hrygning virðist 

hafa tekist vel haustið 2016.  Frá þeim tíma hefur minna mælst af yngsta árganginum (0+) á 

Dalnum (5. mynd). 

Vatnshiti 

Haustmánuðirnir 2018 voru  tiltölulega hlýir og var meðalhitinn  frá október  til desember á 

bilinu 1,0 – 2,5°C (tafla 5).  Vorið og sumarið 2019 var afar hlýtt og var meðalhiti júlímánaðar 

11,4°C (tafla 5).  Mestur hiti mældist 17,8°C þann 31. júlí 2019 (6. mynd). 

 

Umræður 

Stofnstærð  laxa  í ám er háð nokkrum grundvallarþáttum.   Flatarmál búsvæðanna afmarkar 

það svæði   sem er tiltækt til hrygningar og seiðauppeldis, auk þess sem gæði búsvæðanna 

hafa  áhrif  á  þann  seiðafjölda  sem  getur  nýtt  sér  búsvæðið.  Lax  velur  sér malarbotn  til 

hrygningar og mestur fjöldi stálpaðra laxaseiða finnst jafnan á grýttum botni við straumhraða 

á bilinu 50‐65 cm s‐1 (Armstrong o.fl., 2003).  Því eru grýtt brot í ánum bestu búsvæðin fyrir 

laxaseiði, en fá seiði finnast á lygnum og fíngerðum árhlutum eða á straumhörðum svæðum 

þar sem klapparbotn er ríkjandi.  Þessu til viðbótar er það eðli laxa að helga sér svæði í ánum 

á seiðastiginu sem þau verja fyrir öðrum seiðum, til að tryggja sér rými í ánni til fæðuöflunar 

og  því má  líta  á  fiskgenga  hluta  ánna  sem  n.k.  tún  sem  gefur  hámarks  uppskeru. Margir 

umhverfisþættir,  s.s. hitafar og uppleyst næringarefni hafa einnig  áhrif og  árnar og hlutar 

þeirra geta verið mismunandi hvað  frjósemi varðar.   Lax  finnst þannig einkum  í hlýjum og 

næringarríkum ám (Guðni Guðbergsson og Þórólfur Antonsson, 1996).  Vegna flókins lífsferils 

laxa þar sem laxinn tekur út stærstan hluta vaxtarins í sjó geta sveiflur í umhverfisskilyrðum 

valdið breytingum á því hlutfalli laxa sem lifir af sjávarvistina hverju sinni. 

Í Fróðá verður því að teljast lykilatriði að tryggja göngur laxa upp á Dalinn, en lauslega hefur 

verið áætlað að þar séu um 60% framleiðslugetunnar fyrir lax á vatnasvæði Fróðár. Jafnframt 

að tryggja að hrygningarstofninn sé nægilega stór til að nýta þau uppeldissvæði sem eru til 

staðar. Við gerð fiskvega er það grundvallaratriði að mynda þrep 2,5 – 3 m að lengd með ca 

50 cm hæðarmun á milli þrepa.  Djúpur hylur þarf að vera í hverju þrepi þannig að laxinn fái 

viðspyrnu til ganga upp í næsta þrep og þannig koll af kolli.  Einnig er mikilvægt að ekki sé flái 

á  milli  þrepanna,  heldur  mótaður  lóðréttur  stallur  við  hvert  þrep  þannig  að  sem  styst 

vegalengd sé fyrir laxinn á milli þrepanna (7. mynd).  Síðustu endurbætur sem gerðar voru á 



4 
 

gönguleiðinni um Bláhyl, haustið 2019 virðast hafa tekist mjög vel  (2. mynd) og er talið að 

fossinn hljóti nú að vera fiskgengur. Það mun svo koma betur í ljós á næstu árum.  

Æskilegt  væri  að meta nákvæmlega  framleiðslugetu búsvæða  Fróðár með botngerðarmati 

(Þórólfur Antonsson,  2000).   Á  þann  hátt  lægi  fyrir  nákvæmt mat  á  flatarmáli og  gæðum 

búsvæða  Fróðár  til  seiðaframleiðslu,  sem m.a. nýtist  til  að meta æskileg  viðmiðunarmörk 

fyrir laxahrygninguna í ánni.  Áfram er mælt með lágmarksvöktun búsvæða Fróðár, einkum á 

Dalnum.    Lagt  er  til  að  vernda  laxastofninn með  því  að  sleppa  stærstum  hluta  veiðinnar, 

sérstaklega í árum þegar göngur eru litlar, og öllum löxum í stangveiði á Dalnum. Þá er mælt 

með að öllum laxi yfir 69 cm þ.e. lax sem dvalið hefur tvö ár í sjó sé sleppt. 

 

Þakkarorð 

Veiðifélagi  Fróðár  eru  þökkuð  góð  samskipti  við  rannsóknir  á  Fróðá.    Jóhanni  Garðari 

Þorbjörnssyni er þökkuð myndataka við Fróðá og Benóný  Jónssyni er þakkaður yfirlestur á 

handriti. 

Töflur 

 
Tafla 1. Staðsetning veiðistaða í Fróðá haustið 2019. 

N W format

1 Efst 64.86147 ‐23.6046 dd,ddddd

2 Árnótin 64.86338 ‐23.6082 dd,ddddd

3 Neðst á Dal 64.87135 ‐23.6065 dd,ddddd

4 Veiðihús (brú) 64.88703 ‐23.6173 dd,ddddd

Stöð

Staðsetning GPS hnit

 

 
Tafla 2.  Þéttleiki (seiðavísitala) laxaseiða eftir stöðvum í Fróðá 29. ágúst 2019.  

0+ 1+ 2+ 3+ Samtals

1 130 0.0 3.1 11.5 0.8 15.4

2 207 0.0 1.0 7.2 1.9 10.1

3 163 4.3 8.0 12.3 5.5 30.1

4 142 58.5 5.6 11.3 2.8 78.2

15.7 4.4 10.6 2.8 33.4

1.4 4.0 10.4 2.7 18.5

Meðaltal 1 ‐4

Meðaltal 1 ‐ 3

Stöð
Svæði 

m2
Seiðavísitala (fj. Í einni umferð/100 m2)

 
 

Tafla 3. Meðallengd (ml), fjöldi (n) og staðalfrávik (sf) laxaseiða eftir stöðvum og aldri í Fróðá 29. ágúst 2019. 

ml n sf ml n sf ml n sf ml n sf

1 7.1 4 0.26 10.4 15 1.2 14 1

2 6.6 2 0 8.7 15 1.27 11.3 4 0.83

3 4.7 7 0.26 6.9 13 0.19 8.6 20 0.51 10.8 9 0.95

4 4.2 83 0.34 5.9 8 0.13 7.8 16 0.73 10.1 4 0.7

Allar 4.2 90 0.36 6.6 27 0.53 8.8 66 1.31 11 18 1.17

0+ 1+ 2+ 3+Stöð

 

 
Tafla 4.  Þyngdarstuðull (k), fjöldi (n) og staðalfrávik (sf)  laxaseiða í Fróðá 26. september 2019.   

Aldur k n sf

0+ 1.06 88 0.12

1+ 1.12 24 0.05

2+ 1.19 54 0.10

3+ 1.19 18 0.11

Samtals 1.12 184 0.12  

 
Tafla 5.  Meðaltal vatnshita °C í Fróðá frá 1. október 2018 31. ágúst 2019.   

Jan Feb Mar Apr Maí Júní Júlí Ágúst Sept. Okt. Nóv. Des

2018 2.5 1.8 1.0

2019 0.8 0.2 0.3 3.2 6.2 9.5 11.4 9.5

Ár
Vatnshiti °C

Myndir 

 

 1. mynd.  Vatnasvæði Fróðár.  Rafveiðistaðir sýndir með númerum. 

 

 

   

2. mynd.  Bláhylur í júní 2007 (til vinstri) og í nóvember 2019 (til hægri). 

3. mynd. Laxveiði í Fróðá 1978 ‐ 2019. 

4. mynd.  Lengdardreifing og aldur laxaseiða í Fróðá 29. ágúst 2019. 

5. mynd.  Seiðavísitala laxaseiða, skipt eftir aldri á Dalnum í Fróðá árin 2008 – 2019. 

6. mynd.  Mælingar á vatnshita í Fróðá frá 26. september 2018 ‐ 29. ágúst 2019. 

 7.mynd.  Grunnmynd af fiskvegi sem mótaður er í klöpp (Vífill Oddsson, 2017). 

